
Для ўдзелу ў ЦТ-2022 па бела-
рускай мове зарэгістравалі-
ся 18  089  чалавек (ЦТ-2021 — 

17  889). Здавалі экзамен з улікам 
двух рэзервовых дзён 17 410 чалавек 
(ЦТ-2021 — 17 189). Большасць пасту-
паючых закончылі УАСА ў 2022 годзе. 
Значную долю абітурыентаў склалі вы-
пускнікі мінулых гадоў — 20,70%. 

Максімальна магчымы бал (100) 
атрымалі 67 абітурыентаў (ЦТ-2021 — 
41). Усе ўладальнікі стабальнага сер-
тыфіката па роднай мове паспяхова 
прайшлі ўступныя іспыты па іншых 
прадметах. У выпускніцы ДУА «СШ № 8 
г. Ліды» Анастасіі Більдзь максімальна 
магчымы вынік па беларускай мове, 
матэматыцы і фізіцы. Не пераадолелі 
парогавага значэння тэставага бала 
(10) па беларускай мове, устаноўле-
нага Міністэрствам адукацыі Рэспу-
блікі Беларусь, 0,53% абітурыентаў 
ад агульнай колькасці ўдзельнікаў тэ-
сціравання (ЦТ-2021 — 1,15%).  Адзін 
абітурыент паказаў нулявы вынік (ЦТ-
2021 — чатыры чалавекі). Бланкі ад-
казаў тых нешматлікіх паступаючых, 
якія атрымліваюць па беларускай 
мове нулявы вынік, ужо сталі абса-
лютна прадказальнымі. Так, падчас 
ЦТ-2021 адзін абітурыент здаў бланк, 
запоўніўшы ўсе (150) клетачкі ў част-
цы А і не даўшы ніводнага адказу ў 
частцы В. Тры абітурыенты запоўнілі 
бланкі па выбраных імі малюн-
ках-схемах. У бягучым го дзе ўдзель-
нік тэсціравання з нулявым вынікам 
запоўніў па пэўнай схеме клетачкі 
5 заданняў у частцы А і не даў ніво-
днага адказу ў частцы В. Прааналізу-
ем рэзультаты выканання абітурыен-
тамі тэставых заданняў па змястоўных 
раздзелах сучаснай беларускай літа-
ратурнай мовы. 

Фанетыка і арфаэпія. У тэсце бя-
гучага года ўзровень валодання фане-
тыка-арфаэпічнымі законамі, ад якіх 
самым непасрэдным чынам залежыць 
веданне асноў беларускай графікі і ар-
фаграфіі, набыццё навыку рабіць мар-
фемны і словаўтваральны аналіз слоў, 
правяралася з дапамогай матэры-
ялу задання адкрытага тыпу на ўста-
наўленне адпаведнасці. Разгле дзім 
канкрэтны прыклад з 8-га варыянта 
тэста.

Узор задання:
В8. Устанавіце адпаведнасць 

паміж словамі ў левым слупку табліцы 
і іх фанетыка-арфаэпічнымі характа-
рыстыкамі ў правым слупку. Адказ за-
пішыце ў выглядзе спалучэння літар і 
лічбаў, захоўваючы алфавітную пасля-
доўнасць літар левага слупка. Памя-
тайце, што некаторыя даныя правага 
слупка могуць не выкарыстоўвацца 
ўвогуле. Напрыклад: А2Б5В3Г4.

А. Згіб.
Б. Князь.
В. Звяно.
Г. Споведзь.

1. Слова, у 
якім ёсць зыч-
ны гук [з].
2. Слова, у 
якім ёсць зыч-
ны гук [с’].
3. Слова, у 
якім ёсць зыч-
ны гук [ц’].
4. Слова, у 
якім ёсць зыч-
ны гук [з’].
5. Слова, у 
якім ёсць зыч-
ны гук [дз’].

Правільны адказ на прыведзенае 
заданне — А1Б2В4Г3.

Найбольш пытанняў у паступаю-
чых выклікалі словы з зычным гукам 
[дз’] у слабай пазіцыі — на канцы сло-
ва. Ад 200 да 300 абітурыентаў (у за-
лежнасці ад варыянта тэста) не ад-
значылі, што звонкасць — глухасць як 
размежавальная прыкмета зычных гу-
каў на канцы слова губляецца і звонкі 
зычны [дз’] гучыць як глухі зычны [ц’]: 
споведзь — спове[ц’], ледзь — ле[ц’], 
гладзь — гла[ц’]. 

Арфаграфія. Узровень сфарміра-
ванасці арфаграфічных уменняў і на-
выкаў у выпускнікоў 2022 года розных 
УА і ў выпускнікоў мінулых гадоў ха-
рактарызуюць паказчыкі выканання 
7 заданняў часткі А тэста. Адмаркіру-
ем тыя правілы, недакладнае ведан-
не якіх прывяло да непажаданых, але 
рэальных памылак, дапушчаных абіту-
рыентамі. У дужках пазначым пра-
цэнт няправільных адказаў, да дзеных 
усімі ўдзельнікамі тэсціравання ў бя-
гучым годзе: напісанне з вялікай літа-
ры назоўнікаў, што абазначаюць на-
звы перыядычных выданняў, тыпу 
часопіс «Пралеска», часопіс «Мала-
досць» (9%); напісанне ў адпаведнасці 
з беларускім літаратурным вымаўлен-
нем літары ы ў запазычаных словах 
накшталт канцылярыя (23%); напісан-
не літары а ў словах іншамоўнага па-
ходжання, якія маюць фіналь -ар, тыпу 
менеджар (22%); напісанне літары е ў 
прыназоўніку без тыпу без снегу  (24%); 
напісанне ў (нескладовага) пасля дву-
косся, калі слова, што ў двукоссі, за-
канчваецца на галосны, тыпу аповесць 
«Чазенія» ў праграме (34%); напісан-
не ў словах іншамоўнага паходжання 
тыпу паштальён раздзяляльнага мяк-
кага знака (27%); падаўжэнне і падво-
енае напісанне адпаведных літар у на-
зоўніках 3-га скланення тыпу зелень 
у форме творнага склону адзіночна-
га ліку — зеленню (27%); напісанне 
слоў накшталт гушчар, у якіх спалучэн-
не зычных гукаў [ст] на канцы кораня 
чаргуецца з [шч], што і перадаецца на 
пісьме: густы — гушчар (30%). 

Лексіка. Фразеалогія. Лексіч-
ная прастора неабсяжная і зменлівая. 
Носьбіту мовы вельмі важна арыента-
вацца ў ёй, валодаць лексічным багац-
цем мовы, уменнем бачыць унікаль-
насць слоў, дакладна выказваць свае 
думкі, падключаючы дасведчанага 
ўнутранага «цэнзара» для іх выбару. 
Не менш важна ведаць законы спалу-
чальнасці слоў, бо ў вусным ці пісьмо-
вым маўленні мы нярэдка сустра-
каемся з выказваннямі граматычна 
правільнымі, аднак семантычна ана-
мальнымі. У 2022 годзе ўсвядомле-
ныя адносіны да лексічных рэсурсаў 
роднай мовы прадэманстравалі 86% 

удзель нікаў тэсціравання, якія ведалі 
семантыку аналізуемых слоў і правіль-
на пабудавалі выказванне. Механізм 
дапушчэння памылак падчас выканан-
ня тэставага задання па лексіцы про-
сты: недакладнае веданне значэння 
слова  няправільна пабудаванае вы-
казванне. Разгледзім адзін з найбольш 
паказальных прыкладаў.

Узор задання:
В7. З двух прапанаваных у дужках 

слоў вызначце тое, што адпавядае сэн-
су сказа. Запішыце гэта слова ў той гра-
матычнай форме, у якой яно прапана-
вана:

Люблю водар ліп і сунічак, люблю 
вясёлкавы масток, (водгук, званне) 
летняй навальніцы, павуцінкі валасок, 
васількі ў полі жытнім, у бары — ба-
равікі, ранак, сонейкам спавіты, і вяр-
бу каля ракі.

Правільны адказ на прыведзенае 
заданне — водгук. Гэта значыць ‘ад-
біццё гуку; гук, які даносіцца здалёку’. З 
агульнага ліку (1742) тых абітурыентаў, 
хто выконваў 2-і варыянт тэста, толькі 
35 чалавек не ведалі індывідуальных 
значэнняў слоў водгук і званне. Пры гэ-
тым яны або не сустракаліся ў рэчаіс-
насці з шырока вядомымі моўнымі зва-
ротамі накшталт водгук навальніцы, 
водгук грому, водгук салюту, воінскае 
званне, вучонае званне, званне народ-
нага артыста, або не змаглі ўзнавіць 
іх у памяці. 

Скарбніцай любой мовы з’яўля-
ецца фразеалогія. Вобразнасць шмат-
лікіх фразеалагізмаў беларускай мовы 
звязана з культурай, побытам, звы-
чаямі, ладам жыцця і спосабам све-
таўспрымання нашага народа. Умелае 
карыстанне гэтымі ўніверсальнымі 
сродкамі, якія надаюць маўленню 
 экспрэсію, эмацыянальную выраз-
насць, павышае ўзровень маўлен-
чай культуры асобы. З іншага боку, 
фразеа лагізмы з’яўляюцца найбольш 
складанай у семантычным плане гру-
пай моўных адзінак. Цяжкасці ў асэн-
саванні фразеалагізмаў звязаны з тым, 
што агульны сэнс іх далёка не заўсёды 
і толькі часткова атрымліваецца зразу-
мець, зыходзячы з простага ведання 
значэнняў асобных слоў-кампанентаў.     

 Ступень пранікнення абітурыен-
тамі ў фразеалагічную сістэму бела-
рускай мовы правяраўся матэрыялам 
задання В9. Каб убачыць, чым абу-
моўлены недакладныя адказы знач-
най часткі паступаючых, прааналізуем 
рэзультаты выканання задання з 1-га 
варыянта тэста.

Узор задання:
В9. Да слоў-кампанентаў, прапа-

наваных у левым слупку табліцы, пад-
бярыце словы-кампаненты з правага 
слупка, каб узнавіць фразеалагізмы. 

Устанавіце адпаведнасць паміж слуп-
камі табліцы. Адказ запішыце ў вы-
глядзе спалучэння літар і лічбаў, за-
хоўваючы алфавітную паслядоўнасць 
літар левага слупка. Памятайце, што 
некаторыя даныя правага слупка мо-
гуць не выкарыстоўвацца ўвогуле. На-
прыклад: А2Б5В3Г4.

А. … гаць гаці.
Б. … вочы 
глядзяць.
В. … праўда 
то праўда.
Г. … наша не 
прападала.

1. Ажно
2. Што
3. Хоць
4. Дзе
5. Куды

Правільны адказ на прыведзе-
нае заданне — А3Б5В2Г4. Аднак 206 
чалавек з тых 1739, хто выконваў 1-ы 
варыянт, далі адказ А1Б5В2Г3, 188 — 
А1Б5В2Г4 і яшчэ 188 — А3Б5В2Г1. З 
вялікай доляй упэўненасці можна ска-
заць, што абітурыенты, якія не ўзнавілі 
вядомых фразеалагізмаў (хоць гаць 
гаці — ‘вельмі многа’ і дзе наша не 
прападала — ‘выказванне гатоўнас-
ці рызыкнуць’), не часта карыстаюцца 
ў  сваёй маўленчай дзейнасці ўстой-
лівымі выразамі. Акрамя таго, утва-
рыўшы выразы ажно гаць гаці, хоць 
наша не прападала, ажно наша не пра-
падала, паступаючыя, відавочна, нават 
не задаваліся пытаннямі: якое значэн-
не яны маюць?, у якой маўленчай сіту-
ацыі іх можна выкарыстаць?

Марфемная будова слова. Сло-
ваўтварэнне. Марфемны аналіз слоў 
мае лагізаваны характар і заўсёды па-
трабуе ад абітурыентаў дакладных ве-
даў і навыкаў. Разгледзім прыклад за-
дання з 2-га варыянта тэста (варыянт 
выконвалі 1742 чалавекі), пазначыўшы 
ў дужках працэнт тых абітурыентаў, 
хто вызначыў у прапанаваных словах 
суфіксы. 

Узор задання:
А8. Адзначце словы, якія ў сваім 

саставе маюць суфікс: 
1) білецёр (64,52);
2) тале́рка (31,52);
3) пароўну (50,92);
4) падманлівы (85,99);
5) вазелін (16,93).
Адказ: 1,3,4.
Перш-наперш нагадаем навыкі, 

якімі павінны былі валодаць удзель-
нікі тэсціравання, і веды, якія яны ма-
глі  ўзяць са свайго інтэлектуальнага 
«архіва» і прымяніць для выканання за-
дання А8: навык вызначэння суфіксаў 
шляхам супастаўлення слоў з роднас-
нымі і аднаструктурнымі; веданне на-
зоўнікаў паводле аб’екта дзеяння або 
сферы дзейнасці (ліфцёр, білецёр), на-
зоўнікаў, якія абазначаюць утвараль-
ніка дзеяння ці суб’екта дзейнасці, асоб 
паводле іх занятку (званар, дырыжор, 

камандзір) з суфіксамі -ёр-, -ар-, -ор-, -ір-; 
веданне якасных прыметнікаў з суфік-
сам -лів- (шчымлівы, кемлівы); веданне 
прэфіксальна-суфіксальных прыслоўяў 
(пароўну, наяву, памалу).

Больш за ўсё пытанняў, што віда-
вочна з прыведзенага прыкладу, вы-
клікалі ў абітурыентаў назоўнікі з 
суфіксамі -ёр-, -ар-, -ор-, -ір- і прыслоўі, 
а таксама назоўнікі, якія ў сваім саставе 
не маюць суфікса, тыпу маланка, булка, 
вавёрка, талерка. Асноўная прычына 
памылак, дапушчаных абітурыентамі 
пры выкананні задання А8, наступная: 
марфемны аналіз лексічных адзінак 
імі не праводзіўся, афіксы вызначаліся 
зрокава. Іначай, звязаўшы кожнае са 
слоў у аднакаранёвы ланцужок, іх раз-
бор па саставе меў бы значна большы 
поспех. Аднакаранёвыя ланцужкі ма-
глі быць наступнымі: білецёр — білет, 
білетны (суфікс -ёр-); талерка  — та-
леркавы, талерачны, талерачнік, та-
лерачка, талерчаты (суфікса няма). 
Выканаць заданне па марфеміцы 
нярэдка дапамагае веданне законаў 
словаўтварэння. Асабліва ў выпадку з 
прыслоўямі. Так, абітурыенты, якія до-
бра засвоілі правілы ўтварэння прыс-
лоўяў прыставачна-суфіксальным спо-
сабам (пароўну  роўны), зразумелі, 
што суфікс у іх ёсць.    

Для словаўтваральнага аналізу 
былі выбраны назоўнікі і дзеясловы. 
Рэальныя цяжкасці ў паступаючых у 
бягучым годзе выклікалі менавіта на-
зоўнікі, утвораныя прыставачным спо-
сабам (праўнук, падзагаловак, пра-
дзед), а яшчэ дзеясловы, утвораныя 
прыставачна-суфіксальным спосабам 
(адрозніць, узбагаціць, зблізіць). Патлу-
мачым механізм дапушчэння імі памы-
лак на аснове прыкладу з 1-га варыян-
та тэста.

Узор задання:
В10. Вызначце спосаб утварэння 

прыведзеных слоў і ўстанавіце адпа-
веднасць паміж слупкамі табліцы. Ад-
каз запішыце ў выглядзе спалучэння 
літар і лічбаў, захоўваючы алфавітную 
паслядоўнасць літар левага слупка. Па-
мятайце, што некаторыя даныя права-
га слупка могуць не выкарыстоўвацца 
ўвогуле. Напрыклад: А2Б5В3Г4.

А. Панізіць.
Б. ГУМ.
В. Удзячнасць.
Г. Падпал-
коўнік.

1. Суфіксаль-
ны.
2. Бяссуфікс-
ны (нульсуфік-
сальны).
3. Прыставач-
ны.
4. Абрэвіяцыя.
5. Прыставач-
на-суфіксаль-
ны.

Адказ: А5Б4В1Г3. 

ЦТ: беларуская мова

Асабісты інтэлектуальны архіў — Асабісты інтэлектуальны архіў — 
Экзаменацыйная работа 
(тэст) па беларускай 
мове, прапанаваная 
на цэнтралізаваным 
тэсціраванні (ЦТ) у 
2022 годзе, адпавядала 
Праграме ўступных 
іспытаў па вучэбным 
прадмеце «Беларуская 
мова» для асоб, якія 
маюць агульную 
сярэднюю адукацыю, 
для атрымання 
вышэйшай адукацыі 
I ступені або сярэдняй 
спецыяльнай адукацыі, 
2022 год, зацверджанай 
загадам Міністра 
адукацыі Рэспублікі 
Беларусь ад 11.11.2021 
№ 768; Спецыфікацыі 
тэста па вучэбным 
прадмеце «Беларуская 
мова» для правядзення 
цэнтралізаванага 
тэсціравання ў 2022 
годзе, зацверджанай 
Міністрам адукацыі 
Рэспублікі Беларусь 
16.12.2021. 

Здымак выкарыстоўваецца ў якасці ілюстрацыі.Здымак выкарыстоўваецца ў якасці ілюстрацыі.

З 1739 абітурыентаў правільна 
адказала палова. Разам з тым 400 па-
ступаючых памылкова аднеслі слова 
падпалкоўнік да ўтвораных прыста-
вачна-суфіксальным спосабам, больш 
за 300 удзельнікаў тэсціравання ня-
правільна адзначылі прыставачны 
спосаб утварэння дзеяслова пані зіць. 
Па ўсім відаць, што даволі значнай 
часткай абітурыентаў праведзены не 
словаўтваральны, а марфемны аналіз 
дзвюх названых лексічных адзінак. У 
першым выпадку яны разабралі слова 
падпалкоўнік па саставе, выдзеліўшы 
прыстаўку пад- і суфікс -нік-, і такім чы-
нам атрымалі прыставачна-суфіксаль-
ны спосаб утварэння. У другім выпад-
ку, вызначыўшы ў дзеяслове панізіць 
прэфікс па-, абітурыенты на гэтым і 
спыніліся ў словаўтваральным аналізе. 
Пасля далучылі прэфікс да неіснуючага 
слова ‘нізіць’ і ў выніку атрымалі пры-
ставачны спосаб утварэння. Падмена 
словаўтваральнага разбору на мар-
фемны падчас выканання задання па 
словаўтварэнні — тыповая і асноўная 
памылка ўдзельнікаў тэсціравання. 

Марфалогія і арфаграфія. У  бя-
гучым годзе з раздзела «Марфалогія і 
арфаграфія» асаблівую ўвагу звяртае 
на сябе, як адзін з самых нізкіх, пра-
цэнт выканання задання на праверку 
ведання правапісу часціцы не з роз-
нымі часцінамі мовы. У мінулым годзе 
горш за ўсё быў засвоены лічэбнік, яго 
правапіс. Пагаворым больш падрабяз-
на пра ўзровень засваення абітурыен-
тамі марфалагічна-арфаграфічных 
нормаў. 

Каля 35% сёлетніх удзельнікаў тэ-
сціравання (ЦТ-2021 — 30%) дапусцілі 
памылкі на правапіс праз злучок улас-
ных назоўнікаў са скарочанай пачат-
ковай часткай паў-: паў-Індыі, паў-Аф-
рыкі, паў-Бразіліі і пад. Практычна 25% 
не засвоілі правіл напісання разам 
складанаскарочаных назоўнікаў тыпу 
акадэмгарадок, ветперсанал, фізпад-
рыхтоўка, 20% — назоўнікаў з пер-
шымі іншамоўнымі часткамі накшталт 
звыш-, аўта-, метэа- (звышпрыбытак, 
аўтапасажыр, метэаслужба). Пры-
кладна 20% паступаючых няправіль-
на напісалі праз злучок складаныя 
назоўнікі, утвораныя пры дапамозе 
злучальных галосных, тыпу кнігаган-
даль, домабудаванне, хлебазавод.

Характар і працэнт памылак, да-
пушчаных усімі абітурыентамі ў за-
данні на праверку ведання правапі-
су складных прыметнікаў, наступныя: 
22% не засвоілі правіл напісання ра-
зам складаных прыметнікаў, якія ўтво-
раны ад словазлучэнняў, дзе пад-
парадкавальнай сувяззю звязаны 
назоўнік з прыметнікам (ружоваш-
чокі  ружовыя шчокі); 20%  — пра-
вапісу разам складаных прыметнікаў 
з  іншамоўнымі часткамі накшталт 
 звыш-,  метэа-, аўта- (звышплана-
вы, метэазалежны, аўтамеханічны); 
15%  — правіл напісання разам скла-
даных прыметнікаў, утвораных ад сло-
вазлучэнняў, дзе падпарадкавальнай 
сувяззю звязаны назоўнік з лічэбнікам 
(чатырохколерны  чатыры колеры); 
14%  — правіл напісання праз злучок 
складаных прыметнікаў, утвораных 
ад двух раўнапраўных прыметнікаў, 
паміж якімі можна ўставіць злучнік і 
(шахматна-шашачны  шахматны 
і шашачны); 9%  — правіл напісання 
асобна з прыметнікамі прыслоўяў, што 
захоўваюць сваю лексічную самастой-
насць (дастаткова свежы).

Практычная важнасць тэмы «Скла-
ненне, правапіс і ўжыванне лічэб-
нікаў» відавочная. Кожнаму чалаве-
ку нярэдка даводзіцца запісваць лікі 
словамі, і поспех у гэтым выпадку за-
лежыць толькі ад наяўнасці «пад ру-
кой» дакладных ведаў пра лічэбнік. У 
тэставым заданні ў 2022 годзе перад 
абітурыентамі стаяла задача адроз- 
ніць колькасныя і парадкавыя лічэбнікі 

ад іншых часцін мовы — назоўнікаў і 
прыслоўяў. Тэарэтычныя веды пра ас-
ноўныя граматычныя прыкметы лічэб-
ніка, якія дапамагаюць яго ідэнтыфіка-
ваць, цесна звязаны з практычнымі 
арфаграфічнымі ўменнямі. Так, на-
прыклад, у словазлучэнні спяваць удз-
вюх само сабой узнікае пытанне як пі-
саць слова ўдзвюх — разам ці асобна? 
Правільны адказ у гэтым выпадку за-
лежыць толькі ад дакладнага ведання, 
што перад намі не лічэбнік, а прыслоўе, 
якое трэба пісаць разам. Ці наадва-
рот: у  дзвюх школах. Вызначыўшы, што 
тут  дзвюх з’яўляецца лічэбнікам, пі-
шам яго, зразумела, асобна з прына-
зоўнікам у, які стаіць пры назоўніку (у) 
школах. Па выніках ЦТ-2022 па-за ўва-
гай 32% паступаючых засталіся парад-
кавыя лічэбнікі,  26% — зборныя лічэб-
нікі. 

З заданнем на правапіс канчаткаў 
дзеясловаў не справілася больш за па-
лову ўдзельнікаў тэсціравання, якія 
або няправільна вызначылі спражэн-
не дзеясловаў, або, што назіраец-
ца часцей, не суаднеслі дзеясловаў І, 
ІІ спражэнняў з трываннем. Як, напры-
клад, абітурыенты, якія выконвалі 4-ы 
варыянт тэста: 41% з іх утварылі форму 
3-й асобы множнага ліку будучага про-
стага часу не ад дзеяслова ІІ спражэн-
ня закончанага трывання паведаміць 
(што зрабіць?) — яны (што зробяць?) 
паведамяць, а ад дзеяслова І спражэн-
ня незакончанага трывання паведам-
ляць (што рабіць?)  — яны (што ро-
бяць?) паведамляюць.  

Невысокі працэнт выканання за-
дання А13 удзельнікамі тэсціравання 
тлумачыцца недакладным марфалагіч-
ным веданнем правапісу прыслоўяў, 
спосабаў іх утварэння і недастаткова 
сфарміраваным у выпускнікоў марфа-
лагічным уменнем адрозніваць прыс-
лоўі ад іншых часцін мовы. Характар 
і працэнт памылак, дапушчаных усімі 
абітурыентамі ў заданні, наступныя: 
34% няправільна напісалі разам бліз-
кія да прыслоўяў па значэнні і функ-
цыі спалучэнні назоўнікаў з прына-
зоўнікамі (на хаду); 30% не засвоілі 
правіл напісання разам прыслоўяў, 
 утвораных у выніку спалучэння прына-
зоўнікаў і назоўнікаў, якія ў сучаснай 
беларускай літаратурнай мове сама-
стойна не ўжываюцца (даспадобы);  
29% не распазналі прыслоўяў з прас-
торавым і часавым значэннем, якія ма-
юць у сваім саставе назоўнікі (зранку, 
увесну); 24% не завучылі правіл напі-
сання праз злучок прыслоўяў з пры-
стаўкай абы- (абы-адкуль); 16% не 
ведалі, што прыслоўі, якія маюць пры-
стаўку па- і заканчваюцца на -аму, 
-яму, -ы, -і, пішуцца праз злучок (па-ра-
нейшаму, па-латыні).

Заданне А14 традыцыйна правяра-
ла ўменне адрозніваць часціцы не, ні і 
прыстаўкі не-, ні-, веданне правіл напі-
сання іх асобна ці разам з рознымі час-
цінамі мовы. Па выніках экзамену 30% 
абітурыентаў няправільна напісалі 
разам часціцу не з дзеепрыслоўямі (не 
заўважаючы часу); 23% — з кароткімі 
дзеепрыметнікамі (паліто не зашпіле-
на). Амаль 40% дапусцілі памылкі, ад-
значыўшы, што поўныя дзеепрымет-
нікі пры адсутнасці залежных ад іх 
слоў пішуцца з не- асобна (незавучаны 
верш), а таксама не ўлічылі, што ў пры-
кладах тыпу немалады, але прыгожы 
супрацьпастаўлення няма, што не- ў 
дадзеным выпадку ўтварае новыя сло-
вы з супрацьлеглым значэннем, якія 
можна замяніць сінонімамі без не- (не-
малады — стары). Не больш за 18% 
няправільна напісалі прыстаўку не- 
асобна са словамі, якія без яе не ўжы-
ваюцца (незлічоная колькасць). 

Больш за 80% удзельнікаў ЦТ-2022 
пацвердзілі веданне правіл ужыван-
ня часціцы не для надання сцвярджэн-
ня сказу пытальна-клічнага тыпу (Хто 
ж не любіць майскіх лугоў і птушыных 

у майскім небе галасоў!), пры дзеясло-
ве-выказніку для надання адмоўнага 
значэння сказу (Сяброўства не бярэц-
ца напракат.) і пры кожнай частцы 
састаўнога дзеяслоўнага выказніка 
для надання сказу сцвярджальнага 
сэнсу (Прачынаюся ранкам і не магу 
не дзівіцца: так чароўна спявае заран-
ка!). Практычна 90% абітурыентаў до-
бра засвоілі правілы ўжывання часці-
цы ні ў спалучэнні ні разу са значэннем 
‘ніколі’ (Ні разу сонца не спазнялася 
дзень новы пачынаць.). Пры гэтым 20% 
абітурыентаў няправільна ўжылі ад-
моўную часціцу не ў складаных сказах, 
дзе ў даданай частцы для ўзмацнення 
сцвярджэння патрабуецца часціца ні 
(Колькі б ні было ў краме кніжных паліц, 
а самая прыцягальная тая, з якой на 
мяне родная літаратура пазірае.).

Каля 56% паступаючых засвоілі, 
што пры скланенні азначальнага зай-
менніка сам націск падае на канчатак 
(само́га, само ́му, самі ́м), пры скланенні 
азначальнага займенніка самы націск 
падае на аснову (са́мага, са́маму, са́-
мым), асабовы займеннік ты ў даваль-
ным склоне мае форму табе, у род-
ным — цябе, зваротны займеннік сябе 
ў давальным склоне мае форму сабе. 

Многія з невытворных прына-
зоўнікаў бытуюць у беларускай мове 
ў некалькіх варыянтах, выбар якіх 
залежыць ад фанетычнага аблічча 
таго слова, што ідзе адразу за прына-
зоўнікам. Перад абітурыентамі якраз 
і стаяла такая задача — вызна чыць 
правільны варыянт прыназоўніка з 
улікам яго слоўнага суседства ў ска-
зе. Як паказаў аналіз статыстычных 
даных, ледзь не 90% удзельнікаў тэ-
сціравання ведалі, калі ўжываюцца 
прыназоўнікі пад, перад, над, у, а калі 
іх варыянты — пада, перада, нада, ва. 
Значна меншая колькасць абітурыен-
таў (53%) засвоіла правіла ўжывання 
прыназоўніка са замест прыназоўніка 
з у пазіцыі перад словам, якое пачына-
ецца збегам зычных (са шпакоўняў, са 
складоў).

Асноўнай прычынай, па якой 
абітурыентамі былі дапушчаны па-
мылкі падчас выканання задання В3, 
з’явілася ў першую чаргу няведанне 
імі правапісу канчаткаў назоўнікаў 1-га 
скланення з мяккай асновай у форме 
давальнага склону адзіночнага ліку. 
Акрамя таго, на няправільнае напісан-
не канчаткаў назоўнікаў у беларускай 
мове мог паўплываць правапіс рускай 
мовы. Так, напрыклад, шматлікія абіту-
рыенты запісалі назоўнікі тыпу песня, 
вішня, зямля ў форме давальнага скло-
ну адзіночнага ліку наступным чынам: 
песне, вішне, зямле (правільна: песні, 
вішні, зямлі). Параўнайце ў рускай 
мове: песне, вишне, земле.

Каля 80% удзельнікаў ЦТ добра 
засвоілі канчаткі прыметнікаў у фор-
ме назоўнага склону адзіночнага ліку 
мужчынскага роду і правільна запісалі 
прыметнікі тыпу малы, просты, сла-
вянскі, дальні. 

Аналіз адказаў тых абітурыентаў, 
хто памыліўся пры ўтварэнні дзее-
прыметнікаў залежнага стану, паказаў, 
што многія не валодалі самім паняц-
цем дзеепрыметнік. Імі былі праігна-
раваны практычна ўсе характарысты-
кі гэтай асобай дзеяслоўнай формы. 
Так, напрыклад, ад асновы неазна-
чальнай формы дзеяслова скасіць за-
мест дзеепрыметніка залежнага ста-
ну (у адпаведнасці з умовай задання 
яго трэба было запісаць у форме на-
зоўнага склону множнага ліку) скоша-
ныя больш за 200 абітурыентаў, якія 
працавалі з 3-м варыянтам тэста (1744 
чалавекі), утварылі дзеяслоў скасілі, 
больш за 100 абітурыентаў  — дзее-
прыслоўе скасіўшы. Яшчэ 200 пасту-
паючых няўважліва прачыталі ўмову 
задання і запісалі ўтвораны імі дзее-
прыметнік у форме адзіночнага ліку — 
скошаны. Заданне на ўтварэнне дзее-

прыметнікаў паказальнае ў тым плане, 
што некаторыя паступаючыя не зма-
глі абсалютна дакладна яго выканаць, 
бо пры запісе адказу дапусцілі тую ці 
іншую арфаграфічную памылку. Ска-
жам, 50 чалавек правільна ўтварылі 
ў 3-м варыянце неабходную форму 
дзее прыметніка (скошаныя), але, не 
ведаючы правапісу дзеепрыметнікаў, 
запісалі адказ з дзвюма літарамі н  — 
скошанныя.

Дамінантай у заданні В6 з’яўляец-
ца разуменне таго, што для ўтварэння 
дзеепрыслоўяў бяруцца асновы дзея-
словаў з адпаведнымі граматычнымі 
характарыстыкамі. Тыповыя памыл-
кі абітурыентаў, дапушчаныя імі пры 
ўтварэнні дзеепрыслоўяў незаконча-
нага трывання, разгледзім на аснове 
прыкладу з 6-га варыянта тэста. 

Узор задання:
В6. Ад асновы дзеяслова, падкрэ-

сленага ў 12-м сказе тэксту, утварыце 
дзеепрыслоўе і запішыце яго.

(12) А яшчэ вядома, што калі 
жаўранкаў людзі называюць вестунамі 
вясны, то буслоў заўсёды вітаюць як 
прадказальнікаў стабільных сонечных 
дзён, бо даўно заўважана: птушкі гэ-
тыя вяртаюцца з выраю акурат на-
пярэдадні працяглага цяпла.

Адказ: вітаючы.
Правільны адказ далі 56% па-

ступаючых (варыянт выконвалі 
1716 чалавек). Другім па папуляр-
насці (няправільным) адказам было 
дзеепры слоўе вітаўшы. Такім чынам, 
пэўная група абітурыентаў ад асно-
вы цяперашняга часу дзеяслова неза-
кончанага трывання вітаюць замест 
дзее прыслоўя незакончанага трыван-
ня вітаючы ўтварыла дзеепрыслоўе 
закончанага трывання вітаўшы, якога 
не можа быць апрыёры. Далей ідуць 
адказы, што нават і прыблізна не су-
адносяцца з пастаўленай у заданні за-
дачай. Каля 120 чалавек утварылі ад 
асновы цяперашняга часу дзеяслова 
вітаюць не дзеепрыслоўе, а дзеяслоў 
вітаць, 34 чалавекі — назоўнік вітан-
не і інш.

Сінтаксіс і пунктуацыя. У кожнай 
мове ёсць свае, унікальныя, а таму 
вельмі каштоўныя з’явы. Традыцый-
на ў адно з тэставых заданняў былі 
ўключаны характэрныя толькі для на-
шай мовы сінтаксічныя канструкцыі, 
якія маюць сваю гісторыю ўзнікнення 
і якія важна ведаць і захоўваць. На ас-
нове прыкладу з 2-га варыянта тэста 
прааналізуем ступень разумення спе-
цыфікі беларускамоўных сінтаксічных 
канструкцый абітурыентамі 2022 года. 

Узор задання:
А16. Адзначце сінтаксічныя кан-

струкцыі, якія адпавядаюць нормам 
беларускай літаратурнай мовы:

1) за пяць метраў ад школы;
2) расказаць пра сустрэчу;
3) кпіць над лайдаком;
4) спазніцца праз дождж;
5) два алоўка.
Адказ: 1,2,4.
Больш за 30% абітурыентаў (ва-

рыянт выконвалі 1742 чалавекі) не за-
своілі, што пры вызначэнні адлегласці 
ў беларускай мове ўжываюцца спа-
лучэнні з прыназоўнікам за (за пяць ме-
траў ад школы), што пры дзеясловах 
са значэннем думкі, маўлення, пачуц-
ця ўжываюцца назоўнікі (займеннікі) 
у форме вінавальнага склону з прына-
зоўнікам пра (расказаць пра сустрэчу), 
што дзеяслоў кпіць і яму падобныя па-
трабуюць ад назоўнікаў роднага скло-
ну з прыназоўнікам з (правільна: кпіць 
з лайдака). Амаль 50% не ведалі, што 
ў назоўным склоне пры лічэбніках два, 
дзве, абодва, абедзве, тры, чатыры 
назоўнікі ўжываюцца ў форме назоў-
нага склону множнага ліку (два алоўкі). 
Пры гэтым 60% паступаючых пацвер-
дзілі веданне сінтаксічных канструк-
цый, якія характэрны менавіта для бе-
ларускай мовы, накшталт спазніцца 

праз дождж, віншаваць з нагоды свя-
та, сказаць пад сакрэтам, бачыць на 
свае вочы, выбраць на свой густ і інш. 
(для параўнання ў рускай мове: опаз-
дать из-за дождя, поздравлять по слу-
чаю праздника, сказать по секрету, 
видеть своими глазами, выбрать по 
своему вкусу). 

Адсутнасць умення рабіць сінтак-
січны аналіз сказа і недакладнае ве-
данне сінтаксічнай ролі розных час-
цін мовы не дазволілі пэўнай частцы 
ўдзельнікаў тэсціравання распа знаць 
даданы член сказа дапаўненне. Які 
прыкладна працэнт абітурыентаў не 
меў навыку вызначэння сінтаксіч-
най адзінкі, разгледзім, прааналіза-
ваўшы заданне з 5-га варыянта тэста 
(варыянт выконвалі 1729 чалавек).

Узор задання:
А17. Адзначце сказы, у якіх выдзе-

ленае слова — дапаўненне:
1) Дзеці былі ўдзячныя дарослым 

за дапамогу.
2) Ідзе далёка слава добрая пра 

чалавека. 
3) У ракіце, абмытай цёплым 

дажджом, зацёхкаў салавей. 
4) Традыцый у народзе розных 

шмат, іх пазнаваць заўжды цікава.
5) Пасля гадзіны касьбы тата пра-

панаваў паснедаць. 
Адказ: 1,4,5.
Выдзелены ў 1-м сказе прымет-

нік у значэнні назоўніка (дарослым) 
правільна адзначылі як дапаўненне 
82,65%. Адпаведна 17,35% абітурыен-
таў не ведалі, што прыметнік, які пе-
райшоў у назоўнік, набывае значэнне 
гэтай часціны мовы і выконвае яе ролю 
(былі ўдзячныя (каму?) дарослым). 
Больш за 10% паступаючых памылко-
ва аднеслі дзейнік слава да дапаўнен-
ня (2-і сказ). Няправільна адказалі, што 
назоўнік дажджом у 3-м сказе з’яўляец-
ца дапаўненнем, 36,21% абітурыентаў. 
На самай справе ён уваходзіць у склад 
дзеепрыметнікавага звароту абмытай 
цёплым дажджом, які ў сказе выконвае 
ролю азначэння. Сінтаксічную ролю 
зай менніка слаба засвоілі 38% пасту-
паючых (4-ы сказ), сінтаксічную ролю 
інфінітыва — 50% (5-ы сказ).

Аднасастаўны сказ і яго грама-
тычную аснову неабходна было пра-
аналізаваць у заданні А18. Памыл-
кі, дапушчаныя найбольшай часткай 
абітурыентаў падчас працы з адна-
састаўнымі сказамі, абумоўлены пра-
беламі ў асэнсаванні такой моўнай з’я-
вы, як зваротак. Менавіта зваротак, які 
ўвогуле не з’яўляецца членам сказа, 
быў няправільна прыняты імі за дзей-
нік, а сказы са звароткам — за двух-
састаўныя.  

Адна з першых пунктуацый-
ных сітуацый, якая была традыцый-
на прапанавана абітурыентам у тэ-
сце,  — гэта вызначыць сказы, дзе 
абавязкова ставіцца працяжнік паміж 
дзейнікам і выказнікам. Практыч-
на 30% удзельнікаў ЦТ-2022 палічылі 
не толькі правільнай, але і абавязко-
вай пастаноўку працяжніка паміж га-
лоўнымі членамі сказа, выражанымі 
назоўнікамі ў форме назоўнага скло-
ну, пры адваротным парадку слоў 
(Унікальныя рэчы гэтыя малюнкі фар-
бай на вадзе.). Недзе 20% абітурыентаў 
памыліліся, адзначыўшы, што паміж 
дзейнікам і выказнікам, выражанымі 
назоўнікамі ў форме назоўнага склону, 
пры наяўнасці пабочнага слова трэба 
абавязкова паставіць працяжнік (Пяс-
няр, вядома, часты сінонім паэта.). 
Палова ўдзельнікаў тэсціравання або 
не засвоіла правіла пастаноўкі пра-
цяжніка паміж дзейнікам і выказнікам, 
які выражаны фразеалагізмам, або не 
распазнала вядомых устойлівых вы-
разаў (Спёка — хоць плач!). Традыцый-
на абсалютная большасць паступаю-
чых добра ведае правілы пастаноўкі 

працяжніка паміж дзейнікам, выража-
ным інфінітывам, і выказнікам, выра-
жаным назоўнікам у форме назоўнага 
склону (Набыць прафесію — немалое 
дасягненне.), паміж дзейнікам і вы-
казнікам, выражанымі назоўнікамі ў 
форме назоўнага склону (Журавель — 
гаспадар балот.). 

Умовы, пры якіх аднародныя чле-
ны сказа раздзяляюцца (не раздзяля-
юцца) коскамі, ведалі не больш за 40% 
абітурыентаў. Цяжкасці, як і ў мінулым 
годзе, у асноўнай часткі паступаю-
чых выклікалі сказы з фразеалагіз-
мамі (Усяму жывому без вады ні туды 
ні сюды.) і сказы з аднароднымі чле-
намі, звязанымі паўторным спалучаль-
ным злучнікам і (Полацка вежы, і Тура-
ва сцены, і шум Белавежы, і Мінска сівыя 
муры гавораць пра моц і адвагу дзядоў 
нашых слаўных.). 

Пунктуацыйная сітуацыя, прапа-
наваная ў заданні А21, патрабавала 
наяўнасці навыку вызначаць сярод 
сінтаксічных канструкцый параўналь-
ныя звароты. Іх правільна адмаркіра-
валі ў кожным варыянце тэста ад 78 
да 88% паступаючых. Аднак пры гэ-
тым 20% абітурыентаў памыліліся, ад-
дзяліўшы коскамі выказнікі (Сок дзьму-
хаўца што малако.), і 27% — звароты 
са значэннем ‘у якасці’ (У апошні час 
Максім Танк зацікавіў мяне як літара-
турны крытык.).

Сінтаксічна-пунктуацыйным кан-
тролем у заданні А22 былі ахоплены 
адасобленыя члены сказа. У асноў-
ным памылкі абітурыентаў абумоўле-
ны парушэннем імі пунктуацыйных 
нормаў у сказах з дзеепрыслоўнымі 
зваротамі (Выбраўшы сабе псеўданім 
Крапіва, Кандрат Кандратавіч Атра-
ховіч адразу ж вызначыў свае адносі-
ны да мастацкай творчасці.). Адасо-
бленыя прыдаткі, якія даюць прадмету 
другую назву і пры якіх ёсць злучнік ці, 
правільна выдзелілі 80% паступаючых 
(Карані лакрыцы, ці інакш лакрычніку, 
выкарыстоўваюцца і ў прамысловасці, 
і ў медыцыне.). Больш за 80% удзель-
нікаў тэсціравання добра ведалі, што 
дзеепрыметнікавыя звароты, якія не 
маюць адцення прычыны або ўступкі, у 
пазіцыі перад паяснёнымі назоўнікамі 
не адасабляюцца (Пасярэбраныя праз-
рыстай павуцінкай сцяжынкі бягуць 
па лесе ў розныя бакі.). Таго, што ко-
скай не аддзяляецца адзіночнае дзее-
прыслоўе, якое стаіць пасля дзеясло-
ва-выказніка ў канцы сказа і адказвае 
на пытанне як? (Бягуць звонкія вясен-
нія ручайкі не спыняючыся.), і таго, што 
знакам прыпынку (коскай ці працяж-
нікам) аддзяляецца адасоблены раз-
віты прыдатак, які адносіцца да на-
зоўніка і стаіць пасля яго (Фантан на 
плошчы Незалежнасці ў Мінску ўпры-
гожваюць скульптуры буслоў — кры-
латых сімвалаў нашага краю.), не 
засвоілі 18% і 16% паступаючых адпа-
ведна.  

Ступень валодання абітурыентамі 
катэгорыяй пабочнасці і паняццем 
‘устаўныя канструкцыі’ была аб’ектам 
кантролю ў заданні А23. Ад 70 да 80% 
удзельнікаў ЦТ вызначылі ў сказах па-
бочныя канструкцыі (Берагчы прыроду, 
паверце, і дзяцей, і ўнукаў навучу.). Каля 
30% або не змаглі адрозніць устаўных 
канструкцый ад пабочных, або не за-
своілі, што ўстаўныя канструкцыі вы-
дзяляюцца дужкамі ці працяжнікамі, 
і таму няправільна выдзелілі іх ко-
скамі (Мелодыя купальскіх песень — 
вы толькі паслухайце! — ідзе з глыбіні 
вякоў.).  

Колькасна-змястоўны аналіз ад-
казаў абітурыентаў на заданне па 
тэме «Знакі прыпынку паміж част-

камі ў складаназлучаных сказах» па-
казаў наступнае: 75% абітурыентаў за-
своілі, што знакі прыпынку не ставяцца 
паміж часткамі складаназлучаных ска-
заў, якія маюць спалучальныя сэнса-
выя адносіны, звязаны адзіночным 
спалучальным злучнікам і, а ў пер-
шай частцы ёсць агульнае для іх сло-
ва (У нас лён расце густы і каласіцца 
спелае жыта.); 75% ведалі, што паміж 
часткамі складаназлучанага сказа са 
спалучальнымі сэнсавымі адносінамі, 
якія паказваюць на хуткую змену па-
дзей і звязаны спалучальным злуч-
нікам і, трэба паставіць працяжнік 
(Імгненне-другое — і ўзыдзе сонца за-
латое.); адпавядалі сінтаксічным нор-
мам адказы 63% тых абітурыентаў, хто 
адзначыў, што знакі прыпынку не ста-
вяцца паміж часткамі складаназлуча-
ных сказаў, якія маюць спалучальныя 
сэнсавыя адносіны, з’яўляюцца назыў-
нымі сказамі і звязаны адзіночным 
спалучальным злучнікам і (Шум клёна 
і бярозы шэпт.); 50% удзельнікаў тэс-
ціравання завучылі правіла пастаноўкі 
коскі паміж часткамі складаназлуча-
нага сказа са спалучальнымі сэнса-
вымі адносінамі перад спалучальным 
злучнікам і пры адсутнасці дадатко-
вых умоў (У насякомых, як і ў людзей, 
бываюць любімыя кветкі, і выбіраюць 
іх пчолкі, мушкі, матылькі па колеры.).

Калі гаварыць пра пунктуацыйныя 
нормы, якія вызначаны для складана-
залежных сказаў, то трэба адзначыць, 
што традыцыйна палова ўдзельнікаў 
тэсціравання памылкова ставіць коску 
паміж аднароднымі даданымі часткамі 
складаназалежнага сказа, звязанымі 
спалучальным злучнікам і (Вясёлка бы-
вае і зімой, калі ў марозны дзень на небе 
зіхаціць халоднае сонца і ў паветры лу-
наюць крышталікі лёду.). Прыкладна 
30% абітурыентаў штогод не ставіць 
неабходнай коскі паміж галоўнай і да-
данай часткамі, калі злучальнае слова 
стаіць не ў пачатку, а ў сярэдзіне дада-
най часткі (Усе творы Янкі Брыля мож-
на лічыць адной вялікай кнігай, героем 
якой з’яўляецца сам аўтар.). 

Фармальны падыход да правя-
дзення сінтаксічнага аналізу сказа і ад-
сутнасць дакладнага ведання правіл 
пастаноўкі знакаў прыпынку паміж 
часткамі бяззлучнікавых складаных 
сказаў не дазваляюць на кожным ЦТ 
пэўнай частцы абітурыентаў справіц-
ца з моўным матэрыялам задання А26. 
Назавём лік паступаючых, якія ў бя-
гучым годзе не вызначылі колькас-
ці частак у бяззлучнікавых складаных 
сказах, сэнсавых адносін паміж імі і (ці) 
не ведалі ўмоў пастаноўкі двукроп’я, 
працяжніка, коскі: 54% не ўстанавілі ў 
адным з 5 прапанаваных  бяззлучніка-
вых складаных сказаў трох сэнсавых 
частак і памылкова адзначылі, што ён 
адпавядае схеме [ ]: [ ]. (Не адно толь-
кі сэрца людское каханнем жыве: аб ім 
рэчка журчыць, аб ім песню салавейка 
спявае.); 30% не паставілі патрэбнага 
двукроп’я паміж дзвюма часткамі бяз-
злучнікавага складанага сказа, калі ў 
другой частцы ўказваецца прычына 
таго, пра што гаворыцца ў першай, і 
паміж часткамі можна ўставіць злуч-
нікі бо, таму што (Беларусь нездар-
ма называюць сінявокай: адметнай 
рысай прыроды нашага краю з’яўля-
ецца вялікая колькасць азёр.), і паміж 
дзвюма часткамі бяззлучнікавага 
складанага сказа, калі другая частка 
дапаўняе выказнік (дзеяслоў-выказнік 
мае значэнне ўспрымання) першай 
часткі (Заходжу ў асенні лес і заўважаю: 
гарыць-пераліваецца ўсё ў ім золатам 
самай высокай пробы.); 22% паставілі 
двукроп’е на месцы патрэбнага пра-
цяжніка паміж часткамі бяззлучнікава-

га складанага сказа, дзе другая частка 
паказвае на вынік таго, пра што гаво-
рыцца ў першай, або першая частка 
паказвае на ўмову таго, пра што гаво-
рыцца ў другой (Кінеш зярняты ў да-
гледжаную зямлю — будзе ўраджай.); 
20% паставілі двукроп’е на месцы не-
абходнай коскі паміж дзвюма часткамі 
бяззлучнікавага складанага сказа, у 
якіх выражаюцца адносіны аднача-
совасці з’яў і паміж якімі можна ўста-
віць спалучальныя злучнікі і, ды (= і) (У 
небе месяц зорачкі пасе, ціха цмокае ў 
сне рака ́.). 

У заданні А27 традыцыйна пра-
вяралася веданне правіл пастаноўкі 
знакаў прыпынку ў складаных сказах 
з рознымі відамі сувязі частак. Прывя-
дзём прыклад задання з 2-га варыян-
та тэста.

Узор задання:
А27. Адзначце нумары пропу-

скаў, на месцы якіх у складаным ска-
зе з рознымі відамі сувязі частак трэба 
паставіць коску:

Зранку, як толькі развіднела1)__ 
адчыняю дзверы2)__ і ад прыгажосці 
аж душа спявае3)__ ад прыгажосці дух 
займае4)__ лёгкія сняжынкі ў цішы долу 
апускаюцца нясмела, спіць калін-
ка ў бухматым шалашы, а ў садзе5)__ 
што даўно зімы чакаў, так бялютка-
бела!

Адказ: 1,3,5.
У цэлым у дадзеным сказе знакі 

прыпынку павінны быць пастаўлены 
наступным чынам: Зранку, як толь-
кі развіднела, адчыняю дзверы — і ад 
прыгажосці аж душа спявае, ад пры-
гажосці дух займае: лёгкія сняжынкі ў 
цішы долу апускаюцца нясмела, спіць 
калінка ў бухматым шалашы, а ў са-
дзе, што даўно зімы чакаў, так бялют-
ка-бела!

Правёўшы структурна-семантыч-
ны і пунктуацыйны разбор падобных 
складаных сінтаксічных канструкцый, 
абсалютна правільны адказ далі 45% 
абітурыентаў. У аснове памылак, якія 
былі дапушчаны 55% выпускнікоў усіх 
УА на этапе кваліфікацыі пунктагра-
мы, ляжыць слабае засваенне правіл 
пастаноўкі знакаў прыпынку паміж 
часткамі, звязанымі бяззлучнікавай 
сувяззю, і паміж часткамі са спалучаль-
нымі сэнсавымі адносінамі. 

Выкананне задання А28 на пра-
верку ведання спосабаў афармлен-
ня простай мовы не прадугледжвала 
сур’ёзных мысліцельных аперацый. 
І, акрамя ўсяго, прапанаваная пунк-
туацыйная сітуацыя з’яўляецца запа-
трабаванай на працягу ўсяго курса 
навучання ва УАСА. Для нагляднасці 
прывядзём прыклад задання з 5-га ва-
рыянта экзаменацыйнай работы і 
колькасць адказаў у працэнтных ад-
носінах насупраць кожнай опцыі.

Узор задання:
А28. Адзначце сцверджанні, якія 

адпавядаюць сказу з простай мовай:
«Ніколі, унучак, не забывай»,  — 

звярнулася да мяне бабуля, «што га-
лоўнае ў жыцці — гэта не прайсці міма 
таго, каму патрэбна дапамога».

1) у сказе адсутнічае двукроп’е 
(23,89);

2) у сказе адсутнічае працяжнік 
(65,30);

3) простая мова няправільна за-
ключана ў двукоссе (67,32);

4) у сказе адсутнічае коска (9,49);
5) у сказе адсутнічае кропка (6,19).
Адказ: 2,3.
Дапушчаныя некаторымі абіту-

рыентамі памылкі пры афармленні 
простай мовы можна, відаць, растлу-
мачыць не толькі прабеламі ў ведах, 
але і звычайнай няўважлівасцю.

Маўленне. Тэкст. Стылістыка. На 
праверку ўменняў і навыкаў аналіза-
ваць сэнсавую структуру тэкстаў на-
вуковага, мастацкага і публіцыстычна-
га стыляў было арыентавана заданне 
А29. З ім сёлета справіліся 66% абіту-
рыентаў. Статыстычныя паказчыкі яго 
выканання на працягу некалькіх га-
доў падводзяць да высновы, што ў 
працэсе навучання найбольшы акцэнт 
трэба рабіць на працы з тэкстамі пу-
бліцыстычнага стылю. У бягучым го-
дзе правільна ідэнтыфікавалі тэксты 
мастацкага стылю 72% паступаючых, 
навуковага стылю  — 75%, публіцы-
стычнага стылю — 52%. 

Уважлівае стаўленне да лексічна-
га багацця мовы, да семантыкі слоў 
і добрае веданне лексічных катэго-
рый у многім забяспечваюць чалаве-
ку здольнасць дакладна ды аднача-
сова не «суха», не безэмацыянальна 
перадаваць свае думкі, пачуцці, а так-
сама без цяжкасцей успрымаць вус-
ную і пісьмовую інфармацыю. Для 
правільнага выканання задання А30 
абітурыентам неабходна было ве даць, 
што: а) за кожным словам замацава-
ны яго індывідуальны змест, таму ўжы-
ванне і спалучэнне слоў у мове абу-
моўлена ўласнай семантыкай кожнага 
з іх; б) ужыванне слоў, складзеных па 
ўзоры іншай мовы і не зафіксаваных 
слоўнікамі, не з’яўляецца літаратур-
най нормай.  

Каб прааналізаваць рэзультаты 
выканання задання А30, прывядзём 
яго прыклад з 10-га варыянта тэста.

Узор задання:
А30. Адзначце сказ, у якім няма 

парушэння лексічных нормаў і які 
павінен быць ужыты ў тэксце пад ну-
марам 5:

1) Эмацыянальныя выклічнікі (ура, 
эх, ого, ай-яй) выражаюць розныя прад-
чуванні: радасць, захапленне, здзіўлен-
не, абурэнне.

2) Эмацыянальныя выклічнікі (ура, 
эх, ого, ай-яй) выражаюць розныя па-
чуцці: радасць, захапленне, удзіўленне, 
абурэнне.

3) Эмацыянальныя выклічнікі (ура, 
эх, ого, ай-яй) выражаюць розныя па-
чуцці: вясёлую радасць, захапленне, 
здзіў ленне, абурэнне.

4) Эмацыянальныя выклічнікі (ура, 
эх, ого, ай-яй) выражаюць розныя па-
чуцці: радасць, захапленне, здзіўленне, 
абурэнне.

5) Эмацыянальныя выклічнікі (ура, 
эх, ого, ай-яй) выражаюць рознічныя 
пачуцці: радасць, захапленне, здзіўлен-
не, абурэнне. 

Адказ: 4.
З прычыны няведання лексічнага 

значэння слова прадчуванне (чакан-
не чаго-небудзь, што павінна адбыц-
ца) і недакладнага ведання азначэн-
ня такой часціны мовы, як выклічнік 
(часціна мовы, якая выражае розныя 
пачуцці…), 85 абітурыентаў з 1719, 
якія выконвалі 10-ы варыянт тэста, не 
заўважылі лексічнай памылкі ў 1-м ска-
зе. Не выявілі русізма (удзіўленне) у 2-м 
сказе 109 паступаючых.

Словы не могуць адвольна склад-
вацца ў словазлучэнні. Іх адвольнаму 
спалучэнню перашкаджае шмат абме-
жаванняў на спалучальнасць. Так, ска-
жам, навошта ставіць побач два сло-
вы, значэнне аднаго з якіх уваходзіць у 
тлумачэнне другога. Размова ідзе пра 
плеаназмы — моўную з’яву, пры якой 
адбываецца паўтор слоў, аднолькавых 
або блізкіх па значэнні. Якраз плеана-
зму ў словазлучэнні вясёлую радасць 
(3-і сказ) не заўважылі 112 чалавек (вя-
сёлая — тая, якая выражае радасць; 
радасць — вясёлае пачуццё).

Асаблівае месца ў лексіцы займа-
юць паронімы, якія, маючы частко-
вае семантычнае і гукавое падабен-
ства, даволі часта змешваюцца тымі, 
хто гаворыць ці піша. У нашым выпад-
ку толькі 67 чалавек памыліліся, калі 
вырашылі, што пачуцці могуць быць 
рознічнымі (5-ы сказ). Слова розніч-
ныя мае значэнне ‘звязаныя з гандлем 
у розніцу, не аптовыя’ і не можа спалу-
чацца са словам пачуцці.

Такім чынам, правільны адказ 
(сказ пад нумарам 4, дзе няма па-
рушэння лексічных нормаў) далі 1346 
абітурыентаў з тых 1719 паступаючых, 
хто працаваў з 10-м варыянтам тэста. 
Увогуле ж больш за 60% усіх удзель-
нікаў тэсціравання ідэнтыфікавалі ў 
чатырох з пяці прапанаваных сказаў 
словы, якія парушалі сэнс выказван-
ня.

Шаноўныя чытачы! Вы азнаёмілі-
ся з артыкулам, у якім пададзены най-
больш актуальныя звесткі пра вынікі 
ЦТ-2022 па беларускай мове з акцэн-
там на тыповых памылках абітурыен-
таў. Спадзяёмся, што для вас да дзе ны 
матэрыял будзе ў значнай ступені ін-
фармацыйна-даведачным. 

Матэрыял падрыхтаваны 
Рэспубліканскім інстытутам 

кантролю ведаў.

ЦТ: беларуская мова

Асабісты інтэлектуальны архіў —  Асабісты інтэлектуальны архіў —  
найлепшы памочнік на іспытахнайлепшы памочнік на іспытах

